
Á MESA DO PARLAMENTO

O  Grupo  Parlamentario  Socialista  de  Galicia,  por  iniciativa  dos  seus 

deputados, Aitor Bouza Manso e Carlos López Font, a través do portavoz e ao 

abeiro do disposto no artigo 160 do Regulamento da Cámara, presenta ante a 

Mesa a seguinte proposición non de lei para o seu debate en Pleno.

EXPOSICIÓN DE MOTIVOS

A parroquia de Dodriño, no concello de Dodro, precisa desde hai anos dunha 

solución definitiva ás súas necesidades de depuración, xa que o sistema actual 

presenta  limitacións  evidentes  propias  de  infraestruturas  que  quedaron 

obsoletas  ou  insuficientes  para  garantir  unha  correcta  xestión  das  augas 

residuais. Esta situación ten impacto tanto na calidade da depuración como na 

protección  do  contorno  natural,  especialmente  en  áreas  ambientalmente 

sensibles.

Cómpre lembrar que existen proxectos técnicos elaborados polo propio goberno 

galego desde hai tempo que contemplan alternativas viables para modernizar ou 

substituír  estas  instalacións  en  Dodriño,  mais  a  súa  execución  continúa 

pendente. 

Porén,  a  pesar  das  conversas  mantidas  ao  longo  dos  últimos  anos  entre 

diferentes administracións e da existencia de compromisos públicos sobre a 

necesidade  de  avanzar  nesta  infraestrutura,  a  realidade  é  que  no  caso  de 

Dodriño non se produciu ningún avance efectivo nin existe, a día de hoxe, unha 

previsión clara para a súa execución. A situación permanece estancada a pesar 

da evidencia das necesidades da parroquia.

É imprescindible que o Goberno galego asuma a súa responsabilidade e dea 

unha  resposta  inmediata  a  unha  actuación  prioritaria  para  garantir  unha 

depuración axeitada, a protección ambiental e a saúde pública, asegurando un 

nivel de servizo digno para os veciños e veciñas de Dodriño.

En liña co exposto, resulta fundamental que a Xunta de Galicia incorpore unha 

partida específica nos Orzamentos do vindeiro  ano que permita  iniciar  esta 

actuación e desbloquear unha infraestrutura pendente desde hai tempo, evitando 

que continúe supeditada a decisións políticas ou á falta de planificación por parte 

do Goberno galego.

Por todo o exposto, o Grupo Parlamentario Socialista de Galicia presenta a 

seguinte proposición non de lei:

O Parlamento galego insta a Xunta de Galicia a impulsar de maneira inmediata a 

construción dunha nova EDAR en Dodriño, no Concello de Dodro, garantindo 

unha  instalación  moderna,  eficiente  e  acorde  ás  necesidades  actuais  da 

parroquia.

Santiago de Compostela, a 27 de novembro de 2025

Asinado dixitalmente por:

 

Aitor Bouza Manso na data 27/11/2025 9:53:14

Carlos López Font na data 27/11/2025 9:53:21

José Ramón Gómez Besteiro na data 27/11/2025 9:53:30

Asinado dixitalmente por:

 

REXISTRO ELECTRÓNICO na data 27/11/2025 10:00:52

